
Krajem oktobra i početkom novembra u Grčkoj
je održano Ekipno evropsko prvenstvo. Četr-
desetak ekipa u muškoj i tridesetak u ženskoj

konkurenciji je potvrda rasta popularnosti ovog tur-
nira koji se održava svake druge godine.
Unaprijed se moglo predvidjeti ko će biti pobjednik
– sastav Rusije nije ostavljao nikakvog prostora za
neizvjesnost. Svidler, Morozevič, Griščuk, Alekse-
jev i Jakovenko je petorka sa prosjekom rejtinga od
preko 2700! Osim u ekipnoj, pokupili su većinu me-
dalja i u pojedinačnoj konkurenciji. Od trideset šest
partija izgubili su samo dvije. Srebrna medalja pri-
pala je olimpijskim pobjednicima iz Armenije, dok
se bronzom okitila mlađana ekipa Azerbejdzana
(svi igrači rođeni od 1985. do 1989.).
I u ženskoj konkurenciji Rusija je isto tako ubjedljiv
pobjednik ispred Poljske i Armenije.
Od skandinavskih zemalja najuspješnija je Danska
na 12. mjestu, međutim medalje u pojedinačnoj
konkurenciji uzeli su Magnus Carlsen iz Norveške
i Pontus Carlsson iz Švedske.
Zemlje iz eks-yu su bile sve prisutne osim BiH. Iz-
nenađujuće dobro se nosila ekipa Slovenije koja je
stalno bila pri vrhu, da bi je samo poraz u zadnjem
kolu udaljio na sedmo mjesto. I Crna Gora, čiji je
ovo prvi nastup, se nosila dobro napravivši par iz-
nenađenja pobjedama protiv Poljske i Turske.

BiH je posebna priča. Ekipa je prijavljena, kotizacija
plaćena, i sve je izgledalo u redu. Predojević, Šarić,
veteran Vukić, te Stojanović i Bogut su otkazali ra-
nije ugovorene obaveze. Najmanje trojica bi igrala
na Zeničkom turniru koji je u toku i neuporedivo sla-
biji nego prethodnih godina. Ali rukovodstvo Šahov-
ske unije BiH (da, tako se zove) je onda zaspalo, da
bi tek desetak dana pred polazak poslalo pismo
nekim državnim institucijama tražeći nekih pedeset
hiljada maraka. Usput je igračima saopšteno da će
u Grčku putovati kombijem! Čovjek iz Bosne im je
na to ironično dobacio da još ponesu šatore i kon-
zerve i ušteda će biti znatna.
Problem ”unije” je da sve tri strane hoće prava a
niko neće obaveze. Većina članova Upravnog od-
bora je tu samo zbog sitne koristi, bilo novčane ili
promotivne. Većina njih ne može obezbjediti
sredstva ni za kućni budžet, a kamoli za reprezen-
taciju. Bruka i sramota su blage riječi za ovaj java-
šluk. Jer, ovo nije prvi put da reprezentacija visi.
Zbog toga Nikolić više neće da nastupa, zbog toga
Sokolov igra za Holandiju, zbog toga su Kurajica i
Dizdarević danas ”Hrvati”. Pitanje je samo kad će
Predojević odlepršati. A besparica je sigurno bila
veća u jeku rata kada je ekipa od ovih rastjeranih
igrača osvojila srebro na Olimpijadi u Moskvi. Ru-
kovodstvo je, međutim, uspjelo ono što ni rat nije!

Morozevič - Tkačiev
1.Sf3 d5 2.g3 Sf6 3.Lg2 g6 4.c4 c6 5.b3 “Moro”
igra dosta različitih varijanti, ali je više puta ponovio
da mu ne leži snaga u otvaranju. 5...Lg7 6.Lb2 0–
0 7.0–0 dxc4 Crni razbija simetriju. 8.bxc4 c5
9.Sc3 Sc6 10.d3 Tb8 11.Sd2 Sd4 12.e3 Se6
13.De2 b6 14.f4 Sc7 [Tkačiev izbjegava 14...Lb7
što mi nije jasno. Bijeli stoji nešto bolje, ali je partija
otvorena.] 15.Sf3 Lg4 16.a4! Sfe8 17.Ta3!? Koris-
tan potez, i uz to sasvim u stilu Morozeviča.
17...Sd6 18.Sb5 a6 19.Lxg7 Kxg7 20.Sa7! Geni-
jalno! Vjerujem da je ovo Morozevič vidio već prije
nekoliko poteza. 20...Dd7 21.Se5! Dama za damu!
21...Lxe2 22.Sxd7 Lxf1 23.Kxf1 Bijeli sad zasad
samo vraća materijal, ali uz to postiže odlučujuću
pozicionu prednost. 23...Tfd8 24.Sxb8 Txb8
25.Tb3 b5 26.axb5 axb5 27.cxb5 Scxb5 28.Kf2
[28.Ld5 Td8!] 28...Tb6? [28...e6! je otpornije.]
29.Ld5! 1–0

Uljeto neke godine došao Jakub,
kobiva školarac iz Tuzle, tetku
Mušanu u Janju. Dva-tri dana po

Jakubovom dolasku pozva ga tetak u
svoju sobu pa mu reče: «Imam puno
posla, te sam naumio da tebe pošaljem
sutra u Bijeljinu na pijacu da prodaš
taljige dinja. Ako naiđe dobra mušterija,
prodaj đuture sve što ima u taljigama, ili
prodaj na komad. Večeras rano legni,
sutra ćeš rano ustati da uvakat stigneš
na pijacu.»
Kad Jakub, prije zore, izađe iz kuće na
avliju, tetak već bijaše upregnuo konja,
dinje u kolima bijahu upakovane u travu
sa dosta paprati, a tetak kaza Jakubu:
«Imaš tu u travi dobro začepljenu
testiju punu vode, biće danas toplo,
dobro će ti doći izvorska drinska voda.
Ako naiđe mušterija za kupnju đuture,
traži sto dinara za sve, budeš li
prodavao dinje na komad, vjerujem da
ćeš mi donijeti s pijace sto i dvadeset
dinara.»
Jakub klimnu glavom, sjede u taljige, a
konj Atko krenu bez komande.
«Za konja ne brini, on zna put, a u grivu
mu je upletena hamajlija dilbagija koja
čuva od belaja i konja i onoga koga
konj vozi i šta vozi», doviknu na kraju
tetak Jakubu.
Kad bijaše na pola puta do Bijeljine, u
Smiljevcu, Jakub zadrijema, te se svali
na desnu stranu i zaspa. Na ulazu u
Bijeljinu, kad prolaziše pored kuće
Sofke Nikolić, Jakuba trže glas: «A jesi
ušećerio, momče!» Jakub se uspravi,
protrlja oči, napi se vode iz testije, a
konj ubrza hod i pravo na pijacu. Ne
prođe mnogo vremena, eto nekog
čovjeka koji haman prepoznade konja,
ali ipak upita Jakuba čije su dinje.
„Mušanove, iz Janje“, kaza Jakub.
Onda čovjek reče da se zove Zajko i da
će kupiti đuture sve što je u taljigama, a
on će dinje prodavati u čaršiji na
komad. Pristade piljar Zajko na cijenu
koju je Mušan odredio, istovariše sve u
Zajkinoj avliji i Jakub ode nazad u
Janju.
U tetkovu avliju stiže prije nego što je
sunce primaklo zapadu, dade pare
tetku Mušanu, koji ga upita: «A, gdje je
testija, Jakube?»
- Pa, tetak, reko si da prodam đuture,
sve što je u taljigama.
- Reko sam da prodaš dinje đuture, a
testija je jedna, vrlo mi je važna,
Jakube. Moraćeš se vratiti u Bijeljinu i
pronaći Zajku, te donijeti testiju.
Jakub šutke napusti tetkovu avliju,
odmah pješke krenu prema Bijeljini i
više nikad ne dođe u Janju, a ne zna se
je li tetak Mušan ikad više vidio onu
svoju testiju.

***
Turska riječ đuture, đuturice (prilog) u
nas znači: sve u cjelini, sve ujedno, sve
skupa, jedno uz drugo, odjednom,
paušalno, dakle bez pojedinačnog
mjerenja, brojanja ili razdvajanja (imam
dosta krompira, ali mi je mrsko da ga
mjerim, ako hoćete, prodaću vam
đuture; Hajdemo odmah Đuri, svi
đuture).

Dominacija
Rusa

Rješenje: 1...Dh1+ 2.Kxh1 Txf1 mat

